
  «ԷԼԵԿՏՐՈՆԱՅԻՆ ԾԱՌԱՅՈՒԹՅՈՒՆՆԵՐԻ ՑԱՆԿԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. ՀՀ ֆինանսների նախարարություն
	22.12.2021թ.

	
	N01/2-3/20669-2021

	Էլեկտրոնային ծառայությունների ցանկը սահմանելու մասին» ՀՀ կառավարության որոշման նախագծի վերաբերյալ հայտնում ենք հետևյալը:
Նախագծի 1-ին կետով սահմանվող էլեկտրոնային ծառայությունների ցանկի 2-րդ կետի 6-րդ և 7-րդ ենթակետերի համաձայն՝ Օրենսգրքի 4-րդ հոդվածի 1-ին մասի 48-րդ կետի բ ենթակետի կիրառման իմաստով էլեկտրոնային ծառայություններ են համարվում՝
1) պատվիրատուի համար պոտենցիալ գնորդներ գտնելու և վերջինիս ներկայացնելու ծառայությունները,
2) տեղեկատվական-հեռահաղորդակցման կապով, այդ թվում՝ ինտերնետով տեղեկատվական տեխնոլոգիաների և ծրագրերի օգտագործման միջոցով տեխնիկական, կազմակերպչական, տեղեկատվական և այլ հնարավորությունների մասով ծառայությունների մատուցումը` վաճառողի և գնորդի միջև գործարար կապի հաստատման և պայմանագրերի կնքման նպատակով (ներառյալ ինտերնետում առցանց ռեժիմով աշխատող առևտրային հարթակի տրամադրումը, որում պոտենցիալ գնորդները առաջարկում են իրենց գինը ավտոմատացված պրոցեսի միջոցով և կողմերը ծանուցվում են վաճառքի մասին ավտոմատ գեներացվող հաղորդագրության միջոցով):
Այս կապակցությամբ, առաջարկում ենք հստակեցնել, թե արդյոք վերը նշված կետերի իմաստով էլեկտրոնային ծառայություն է համարվում էլեկտրոնային եղանակով բոլոր տեսակի միջնորդական ծառայությունների մատուցումը (օրինակ, ինտերնետ ցանցում գործող որևէ միջնորդ կազմակերպության միջոցով հյուրանոցում համարների ամրագրման, ավիատոմսի պատվիրման և այլ համանման ծառայությունները), և եթե ոչ, ապա առաջարկում ենք քննարկել էլեկտրոնային եղանակով մատուցվող բոլոր տեսակի միջնորդական ծառայությունները նախագծով սահմանվող էլեկտրոնային ծառայությունների ցանկում ներառելու նպատակահարմարության հարցը:
	Ընդունվել է ի գիտություն
Նախագծում, մասնավորապես հավելվածի 2-րդ կետի 7-րդ և 11-րդ ենթակետերում, կատարվել են համապատասխան հստակեցումներ:
Ինչ վերաբերում է էլեկտրոնային եղանակով մատուցվող բոլոր տեսակի միջնորդական ծառայությունները` որպես առանձին ծառայության տեսակ նախագծով սահմանվող էլեկտրոնային ծառայությունների ցանկում ներառելու, հայտնում ենք, որ էլեկտրոնային ծառայությունների ցանկը սահմանվել է հիմք ընդունելով այդ ոլորտի կարգավորման մասով մի շարք երկրների (Բելառուսի Հանրապետության, Ռուսաստանի Դաշնության, Մոլդովայի Հանրապետության, Վրաստանի Հանրապետության, Տաջիկստանի Հանրապետության) փորձը: Դրանում ներառվել են նաև էլեկտրոնային ծառայությունների (տեղեկատվական և հեռահաղորդակցական ցանցի (էլեկտրակապի) միջոցով ծառայությունների մատուցման) շրջանակում մատուցվող միջնորդական ծառայությունները։
Հաշվի առնելով վերոնշյալը, ինչպես նաև բյուջեի եկամուտների կորուստների հնարավոր ռիսկերը բացառելու նպատակով ներկա փուլում էլեկտրոնային եղանակով մատուցվող բոլոր միջնորդական ծառայությունները կառավարության որոշմամբ սահմանվող ցանկում ներառելը համարում ենք ոչ նպատակահարմար:

	2. ՀՀ էկոնոմիկայի նախարարություն
	28.12.2021թ.

	
	N01/18848-2021

	Քննության առնելով «Էլեկտրոնային ծառայությունների ցանկը սահմանելու մասին» ՀՀ կառավարության որոշման նախագիծը (այսուհետ՝ Նախագիծ), առաջարկում ենք հետևյալը․
· Հստակեցնել և տալ այնպիսի էլեկտրոնային ծառայությունների սահմանումներ, որոնք կարգավորման տիրույթից դուրս չեն թողնի մի շարք էլեկտրոնային ծառայություններ, ինչպիսիք են օրինակ՝ ինտերնետով տաքսի ծառայությունը, տների վարձակալությունը, աշխատանքների կատարումը, ապրանքների առուվաճառքը և բազմաթիվ ֆիզիկական աշխատանքներ, որոնց մատուցման ծառայությունը էլեկտրոնային է։ 
	Ընդունվել է ի գիտություն
Հարկ է նկատի ունենալ, որ ՀՀ հարկային օրենսգրքի 4-րդ հոդվածի 48-րդ կետի «բ» ենթակետի համաձայն` էլեկտրոնային եղանակով ծառայությունների մատուցումը (էլեկտրոնային ծառայություն)՝ տեղեկատվական և հեռահաղորդակցական ցանցի (էլեկտրակապի) միջոցով ծառայությունների մատուցումն է, այդ թվում՝ համացանցի (ինտերնետի) միջոցով, որի մատուցումն անհնար է առանց տեղեկատվական տեխնոլոգիաների օգտագործման: ՀՀ կառավարության որոշման նախագծով սահմանվող ծառայությունների ցանկում ներառվել են տեղեկատվական-հեռահաղորդակցման կապի, այդ թվում՝ ինտերնետի միջոցով մատուցվող ծառայությունները: Հետևաբար` որոշումը վերաբերում է ոչ թե տաքսի ծառայության կամ տան վարձակալության գործարքների հարկմանը, այլ այդ ծառայությունների շրջանակներում մատուցվող էլեկտրոնային ծառայություններին, մասնավորապես, համապատասխան հարթակների տրամադրման ծառայություններին, որոնք ներառված են նախագծով առաջարկվող ցանկում։

	· Նախագծում հստակ սահմանել այնպիսի դրույթներ, որոնք կկարգավորեն  մի շարք ոչ ռեզիդենտ կազմակերպությունների (Google, facebook, yandextaxi, booking.com, airbnb, upwork, linkedin, apple, microsoft, amazon, wildberries և այլն) հարկումը
	Անհատ ձեռնարկատեր և նոտար չհանդիսացող ֆիզիկական անձանց էլեկտրոնային ծառայություններ մատուցող ոչ ռեզիդենտ կազմակերպությունների ԱԱՀ-ով հարկման հետ կապված հարցերը կանոնակարգելու նպատակով «ՀՀ հարկային օրենսգրքում փոփոխություններ և լրացումներ կատարելու մասին» ՀՀ օրենքով (17.11.2021թ. ՀՕ-359-Ն) սահմանվել են համապատասխան կարգավորումներ:

	3. ՀՀ բարձր տեխնոլոգիական արդյունաբերության նախարարություն
	18.12.2021թ.

	
	N01/17․1/8134-2021

	«Էլեկտրոնային ծառայությունների ցանկը սահմանելու մասին» Հայաստանի Հանրապետության կառավարության որոշման նախագծի վերաբերյալ ՀՀ բարձր տեխնոլոգիական արդյունաբերության նախարարությունն  առաջարկություններ և դիտողություններ չունի:
	Ընդունվել է ի գիտություն


	4. ՀՀ կենտրոնական բանկ
	29.12.2021թ.

	
	N15.1-07/000994-21

	Նախագծի վերաբերյալ Հայաստանի Հանրապետության կենտրոնական բանկն առաջարկություններ և դիտողություններ չունի:
	Ընդունվել է ի գիտություն


	5. ՀՀ արդարադատության նախարարություն 
	12.01.2022թ.

	
	N/27.2/1080-2022

	«Էլեկտրոնային ծառայությունների ցանկը սահմանելու մասին» Հայաստանի Հանրապետության կառավարության որոշման նախագծի վերաբերյալ առարկություններ չունենք:
	Ընդունվել է ի գիտություն



	ՀՀ վարչապետի աշխատակազմի իրավաբանական վարչություն
	24.01.2022թ.

	
	N02/16.2/1967-2022

	Նախագծի 2-րդ կետի համաձայն՝ այն ուժի մեջ է մտնում 2022 թվականի հունվարի 1-ից, ինչը հակասում է «Նորմատիվ իրավական ակտերի մասին» օրենքի 23-րդ հոդվածի 1-ին մասին, համաձայն որի՝ նորմատիվ իրավական ակտերն ուժի մեջ են մտնում դրանցում սահմանված ժամկետներում, սակայն ոչ շուտ, քան դրանց պաշտոնական հրապարակմանը հաջորդող օրվանից:
Միևնույն ժամանակ պարզաբանման կարիք ունի նախագծին հետադարձ ուժ տալու մասին առաջարկվող կարգավորումը:
	Ընդունվել է
Նախագծում կատարվել է համապատասխան փոփոխություն և որոշումն ուժի մեջ պաշտոնական հրապարակմանը հաջորդող օրվանից:



